
MINUTI

Il-Minuti tal-Laqgħa Nru. 9 li saret  it-Tnejn, 1 ta’ Marzu 2004, ġew konfermati.

SOSPENSJONI TA’ L-AĠENDA

THE CHAIRMAN (Onor. Clyde Puli): Onor. Membri, nibda biex nitlob il-permess tal-kumitat għas-sospensjoni ta’ l-agenda kif imħabbra. Dan qed nagħmlu wara li ż-żewġ naħat qbilna li nipposponu din l-agenda għal darb’oħra biex illum fuq talba ta’ l-Onor. Gavin Gulia nibdew niddiskutu tibdiliet neċessarji fil-leġislazzjoni dwar l-użu tad-droga f’Malta. Għalhekk għandi nifhem li hawn il-permess biex nibdew din id-diskussjoni.

DISKUSSJONI DWAR TIBDILIET FIL-LIĠIJIET DWAR L-UŻU TAD-DROGA F’MALTA

THE CHAIRMAN: Qabel nibdew id-diskussjoni fuq din il-materja rrid ngħid li qed niltaqgħu ftit tard fuq din it-talba li għamel l-Onor. Gavin Gulia, pero` wieħed irid jifhem ukoll li kellna bdil fiċ-chairmanship tal-kumitati u hawn diversi membri ġodda. Fil-fatt għaliha, bħala chairman ġdid, din hija l-ewwel laqgħa li se nippresiedi. Apparti minn hemm konna qegħdin nistennew rapport fuq dan is-suġġett, liema rapport kellu jiġi minn forum li kien ippresedut mill-President tar-Repubblika. Biex ma ntawwalx fuq kif ġraw l-affarijiet se nippreżenta l-korrispondenza u d-dokumenti kollha relatati ma’ din il-materja u nistieden lill-Viċi Prim Ministru biex jagħmel preżentazzjoni fuq dan is-suġġett. 

  ONOR. TONIO BORG (Viċi Prim Ministru u Ministru tal-Ġustizzja u Intern):  Mr Chairman, naħseb li llum iktar minn ħaġa oħra rridu naraw x’se niddiskutu, x’se jkunu l-parametri fid-diskusjsoni u min se jkun involut fiha u l-pjan tagħha ħalli nagħmlu l-affarijiet sew b’konsultazjzoni mill-iktar wiesgħa. Meta kelli domanda parlamentari għedt li tajjeb li jkollna dawn ir-rapporti, pero` bl-ebda mod ma rrid nagħti impressjoni li d-diskussjoni f’dan il-kumitat għandha tkun limitata biss fuq dawn ir-rapporti. Dan huwa sempliċiment discussion paper konvenjenti għalina u naħseb li huwa xieraq li dawn ir-rapporti jkunu quddiem dan il-kumitat għax kien hemm forum ieħor li m’għandu x’jaqsam xejn ma’ dan il-forum - naqbel perfettament ma’ l-Onor. Gulia li l-parlament huwa forum suprem fuq kulħadd - fejn għaqdiet, NGOs, il-pulizija u aġenziji tal-gvern impenjati fil-ġlieda kontra kienu ilhom jiltaqgħu b’mod informali fuq inizjativa tal-President De Marco. Dawn kienu jiltaqgħu u jiddiskutu u fl-aħħar meta l-presidenza tal-Professur Guido de Marco bdiet tersaq lejn t-tmiem, dawn għamlu rapport. Fil-fatt għaddejt lill-membri r-rapporti individwali ta’ l-għaqdiet. Hemm wieħed tal-pulizija, ieħor tal-Caritas, ieħor ta’ Dr Zammit Montebello u Dr Joan Camilleri u ieħor tal-probation services.  Imbagħad iltaqgħu tlieta min-nies li huma l-Monsinjur Victor Grech għan-nom tal-Caritas, Dr Joan Camilleri għan-nom tan-National Commission for the Addictions u Mrs Mariella Camilleri bħala senior probation officer li pprovaw jgħaqqdu kollox u jagħmluh rapport wieħed - u biex nagħmel ġustizzja u nkun fair magħhom lanqas irnexxielhom għax hemm ċerti issues li huma stess m’humiex qegħdin jaqblu fuqhom – u semmewh a discussion paper based on the Malta police report concerning proposed amendments to the drugs laws.  Jien mhux se nidħol fid-dettall dwarhom ħalli nagħti l-opportunita` lil kulħadd li jaqrahom. Imbagħad, fl-opinjoni tiegħi, irridu nisimgħu lil dawn l-għaqdiet u għaqdiet oħrajn li jkunu jixtiequ jagħmlu l-proposti tagħhom u jamplifikaw fuq I-rapporti li huma stess ippreżentaw fil-forum biex l-opinjonijiet tagħhom jiġu reġistrati.  

Sur President, jiena rċevejt dawn ir-rapporti b’ittra tal-President tar-Repubblika fit-23 ta’ Ġunju u ċċirkolajthom lill-membri kollha. Irrid ngħid li dawn ir-rapporti għalkemm jitfgħu dawl fuq il-problema u fuq aspetti mhux biss legali, imma anke aspetti soċjali, aspetti ta’ edukazzjoni u aspetti ta’ prevenzjoni, bejniethom m’hemmx qbil dwar x’għandu jsir.  Ħa nagħti eżempju wieħed għax donnu li l-ispark biex jiltaqa’ dan il-kumitat bdiet minn dan l-argument. Wasal iż-żmien li nibdew nagħmlu differenza bejn traffikar u traffikar? Illum nafu x’inhi d-definizzjoni ta’ traffikar. Dak li mhuwiex għall-użu personali huwa traffikar, kemm jekk huwa pussess ta’ ammonti li jindikaw li mhumiex għall-użu perosnali u kemm jekk jiena jkolli ammont żgħir ħafna tad-droga pero` nikkonsmaha ma’ ħaddieħor, fis-sens li naqsamha ma’ ħaddieħor. Mela għalkemm l-ammont ikun żgħir ħafna, il-fatt li the end result kien li ma kkonsmajtx jien biss minn dik id-droga, imma kkonsma ħaddieħor miegħi - jista’ ikun ħabib tiegħi, it-tfajla tiegħi, jew il-mara tiegħi - bid-definizzjoni kif inhi llum dak huwa traffikar. Malli reat jidħol fil-garżella ta’ traffikar allura awtomatikament fit-teorija hemm minimu ta’ sitt xhur ħabs u hemm massimu ta’ għomor l-ħabs. M’hemmx distinzzjoni bejn xi ħadd li qiegħed jaqsam id-droga ma’ ħaddieħor u huwa stess huwa vittma tal-problema tad-droga u xi ħaddieħor li m’huwiex adict u qiegħed jagħmel profitti minn fuq id-droga. Fil-prattika ebda imħallef jew maġistrat m’hu se jinjora l-fatt li f’każ hija kwestjoni ta’ sharing u f’każ ieħor hija kwestjoni ta’ traffikar. Imma dan jagħmel differenza biss għal skop ta’ piena. Għal skop ta’ klassifikazjzoni ta’ reat, dan  huwa traffikar u dak ifisser li anke l-iċken ammont ta’ sharing huwa punit b’sitt xhur ħabs. 

Issa fil-prattika jekk wieħed joqgħod bil-għaqal il-ħabs, dawk is-sitt xhur jinżlu għal erba' xhur.  Imma xorta qed nitkellmu fuq erba' xhur ħabs, u tista' tkun tfajla ta' sittax-il sena.  Dan huwa li naħseb li xpruna lil kulħadd jgħid li hemm bżonn nagħmlu xi ħaġa.  Jien stess ġejt rapportat - u hekk hu - li f’intervista kont għedt li din ma naqbilx magħha u hemm bżonn li tinbidel, u iktar ma jkollna kunsens kif se tinbidel tant aħjar.  Pero` ir-rapporti stess fuq din ma jaqblux. Per eżempju, il-pulizija qed jgħidu biex inħallu kollox kif inhu u nagħtu aktar diskrezzjoni lill-imħallfin.  Imma jekk inħallu kollox kif inhu jfisser li l-parametri jibqgħu sitt xhur ħabs minimu u life imprisonment massimu.  L-unika għaqda li hija favur li tibda ssir din id-distinzjoni netta, anke għar-rigward ta' piena, hija l-Caritas.  Naħseb tajjeb li wieħed iżomm dan quddiem għajnejh.  Il-Caritas tgħid ċar u tond li tnejn jew aktar li jaqsmu sustanza kimika f'ammonti żgħar m'għandhomx jitqiesu bħala traffikanti.  Jiġifieri hemmhekk qiegħda ċarissima. Issa kif tittraduċiha f'termini legali f'liġi hija kwestjoni oħra. Għaliex? Għax kif qal Dr Gulia meta niddraftjaw il-liġi mhijiex daqshekk faċli biex din tagħmilha f’forma li ma jkunx hemm xi shark li juża lil nies oħrajn biex ma jinqabadx hu. Il-Caritas, fir-rapport tagħhom, jgħidu wkoll li għandu jkun hemm ċertu restrizzjonijiet ta' l-eta'.  Jiġifieri din tapplika għal kulħadd anke għal nies li huma maturi ħafna jew inkella għaż-żgħar.  

Jekk nista' ngħid li din hija l-unika proposta li donnu kien hemm qbil ġenerali dwarha, mentri f'din tad-definizzjoni donnu hemm attitudnijiet u opinijiet differenti. Għandhom jittellgħu l-qorti persuni li mhumiex ħatja ta' traffikar, mela ħatja biss ta' pussess ta' droga, f'każ ta' first time offender u f'każ li huma jkunu lesti li jsegwu ċert programm? Hawnhekk irrid ngħid li l-pulizija stess fir-rapport tagħhom jgħidu li huma kontra li dawn jittellgħu l-qorti basta jkun hemm kondizzjonijiet stretti u għandhom jingħataw warning u jiġu riferiti lil xi aġenzija bħas-Sedqa, Caritas jew oħrajn.  Jiġifieri l-pulizija qed tgħid li wieħed irid ikun mhux biss first time offender, mhux biss li ma jkunx traffikant imma wkoll li jkun taħt l-eta' ta' tmintax-il sena. Jekk jikkonkorru dawn it-tliet rekwiżiti f'salt u jkun l-ewwel darba li xi  ħadd qiegħed jikkommetti reat ta' pussess biss, allura f'dak il-każ jingħata warning u jintbagħat għall-kura u mhux jittella' l-qorti.  Safejn naf jien din hija l-ewwel darba li qed issir din il-proposta min-naħa tal-pulizija, u din jaqblu magħha kemm tal-probation services, li anzi ġibdulna l-attenzjoni li hemm direttiva tal-United Nations li tgħidlek li għandek tagħmel proprju hekk fejn huwa possibbli, u anke l-Caritas.

Jien nixtieq li jkollna diskussjoni tajba dwar kif b'mod ġenerali għandna nemendaw il-liġi dwar id-droga. Jiena nemmen li jkun fair li fuq kwalunkwe emenda li għandna nagħmlu, speċjalment jekk se niddipartixxu mill-pożizzjoni intransiġenti u drakonjana tal-liġi llum, jkollna konsensus biex l-ebda naħa, la tal-gvern u lanqas ta’ l-oppożizzjoni, ma tgħid li qed nagħmlu xi ħaġa biex inaqqsu flok inħarrxu l-ġlieda kontra d-droga.  Imma li tħarrax il-ġlieda kontra d-droga ma jfissirx li man-nies li għandhom bżonn il-kura u li għandhom bżonn ċerta attenzjoni ma nkunux aktar ġenerużi u aktar liberali milli aħna llum. Illum għandna l-esperjenza ta' din il-problema, għandna l-esperjenzi tat-tentattivi leġislattivi li għamlu gvernijiet differenti u m'għandniex nistħu milli ngħidu li dawn it-tliet affarijiet ħadmu u din ma ħadmitx. X’fiha ħażin? Xorta waħda pprovajna u xorta waħda dawk it-tliet affarijiet li għamielna ħadmu. Jiġifieri li wieħed jimponi tassattivament l-piena karċerarja f'każ ta' traffikar hija xi ħaġa tajba.   Hija ħaġa li qabdet lil diversi nies li kieku kienu jirranġaw b'xi mod jew ieħor li jieħdu pieni li ma jkunx ħaqqhom fis-sens li jkun ħaqqhom iktar milli fil-fatt jieħdu.  Pero' jiġri li meta wieħed jitfa' x-xibka jaqbad lill-kbar imma sfortunatament jinqabdu fis-sistema legali każijiet li jidhirli li s-soluzzjoni tagħhom mhijiex l-piena karċerarja.    Qiegħed ngħid dan għaliex jekk nagħmlu hekk - probabbli mhux se jirnexxielna naqblu fuq kollox - u jirnexxielna għallinqas fid-direzzjoni ġenerali, imbagħad l-unika differenza li jifdal tkun jekk għandniex ngħaddu mit-triq ta' din in-naħa jew mit-triq tan-naħa l-oħra, imma l-iskop jibqa' li nkunu qbilna dwaru.

Wara din id-diskussjoni ġenerali mbagħad naraw fil-laqgħa li jmiss x'għandna nagħmlu, jekk hux nibagħtu għall-NGOs direttament. Jien naħseb li fil-laqgħa li jmiss hekk jaqblilna nagħmlu. Pero` nerġa' nirrepeti ma rrid bl-ebda mod li d-diskussjoni tkun limitata biss għal dawn l-NGOs biss. Għandu jkun hemm NGOs oħrajn li jaħdmu fil-qasam tal-ħabs u fil-qasam soċjali li jkunu jridu jesprimu l-veduti tagħhom.

  THE CHAIRMAN:  Nirringrazzja lill-Ministru ta' dik l-ispjegazzjoni qasira, imma to the point, u nsejjaħ lill-Onor. Gavin Gulia biex jagħmel l-intervent tiegħu.

  ONOR. GAVIN GULIA: Mr Chairman, l-ewwelnett nixtieq nawguralek għax din hija l-ewwel laqgħa tiegħek bħala chairman ta’ dan il-kumitat. Irrid nirringrazzjak talli għoġbok tissospendi l-aġenda tal-laqgħa li kienet ippjanata għal-lum proprju sabiex tinżamm din id-diskussjoni introduttorja fuq is-suġġett li qed niddiskutu. Ir-raġuni kienet importanti għaliex kien hemm qisu naqra malintiż dwar x'kienu l-intenzjonijiet, jekk niltaqgħux jew le, u grazzi għall-intervent tiegħek b'din il-laqgħa issa nafu li l-kumitat permanenti għall-affarijiet soċjali se jibda jiltaqa' sabiex jiddiskuti din il-materja. Anke fuq il-ġurnali deher li kien hemm naqra war of words dwar il-mod kif se ssir imma dan ġie iċċarat u llum nafu kif se naħdmu.   

Sur President, ir-raġuni għaliex jien tlabt din il-laqgħa kienet proprju għaliex naqbel ma’ dak li ġie kkwotat li qal il-Viċi Prim Ministru fl-intervista li hu għamel aċċenn għaliha meta kien qed jitkellem dwar il-kwestjoni li wieħed jipprova jagħmel distinzjoni aktar ċara bejn it-traffikanti tad-droga u l-vittmi jew il-users.  Jiena weġibt u rreċiprokajt li jeħtieġ li wieħed iħares lejn il-liġijiet sabiex din id-distinzjoni tkun aktar ċara proprju għaliex ma nixtieqx li nerġgħu niġu fil-pożizzjoni li konna ġejna fiha fl-1999 meta l-gvern kien ressaq xi emendi rigward l-importazzjoni ta' ammonti żgħar ta’ droga u dak iż-żmien ma kienx hemm qbil.  Jien nemmen li kieku pprovajna nersqu lejn xulxin forsi konna anke naslu fi qbil.   Sfortunatament fl-1999 ma wasalniex f'dak il-qbil u għalhekk għamilt din it-talba sabiex nipprovaw naslu fi qbil.  Mhux neċessarjament naslu fi qbil fuq din il-kwestjoni, pero' jkun tajjeb li jkun hemm tentattiv fuq materja li xi ftit jew wisq dejjem qajmet kontroversja. Naħseb li dejjem tajjeb li wieħed jipprova.  

Waħda mill-weaknesses li nara fil-parlament hija li m'hawnx kumitat li jiddibatti liġijiet li jkunu għadhom kemm ġew ikkonċeputi pero' ma jkunux għadhom ġew imfassla f'abbozzi qabel inmorru fi stadju plenarju, fl-istadju ta' l-ewwel qari u tat-tieni qari.   Kultant b'dan it-tip ta' avviċinament bejn il-partijiet, kieku jeżisti dan l-istadju forsi anke fl-istadju ulterjuri tad-diskussjoni tal-parlament, wieħed jista' jasal fi qbil. Allura jien inħobb nirrikorri għal dan il-forum, għall-kumitat permanenti dwar l-affarijiet soċjali bħalma kont irrikorrejt qabel fi kwestjoni ta' l-immigrazzjoni klandestina li kienet xi ħaġa importanti u nixtieq li nagħmel l-istess ħaġa anke f'dan ir-rigward.   

Il-materja hija kontraversjali u sensittiva għaliex dan il-parlament ma jridx jidher jew jiġi perċeput li qiegħed idgħajjef il-ġlieda kontra t-traffikanti tad-droga, għaliex faċli wieħed jieħu dik l-impressjoni.  Le, dan mhux se jsir.   Anzi li rridu huwa li ma jiġux konfużi ċerti ċirkostanzi li huma attribwiti lit-traffikanti u l-importaturi tad-droga ma' ċirkostanzi li jkun fihom biss il-users u l-vittma tad-droga.   

Il-problema hija li jista’ ikun, ħalli ngħid hekk, li jeżistu ċerti ċirkostanzi fejn il-user isofri l-istess piena daqs traffikant tad-droga u jiġi medesimat mat-traffikant tad-droga.  L-aktar ħaġa ċara li tidher f’dan hija li, per eżempju, it-tifsira ta’ trafficking  fil-Kap. 101 tinkludi l-importazzjoni, il-produzzjoni u l-kultivazzjoni tad-droga u fost affarijiet oħrajn tinkludi wkoll ix-sharing.  Kif semma tajjeb il-Ministru jkun hemm ċerti ċirkostanzi bħax-sharing  fejn sfortunatament il-user isofri piena li tkun aktar tixraq lit-traffikant tad-droga veru u proprju bħalma huwa dak li jikkoltiva d-droga, dak li jimmanifattura d-droga, dak li jipproduċi d-droga u dak li jimporta d-droga.

Is-sitwazzjoni hija xi ftit jew wisq delikata għaliex faċli li nagħmlu dikjarazzjonijiet li hemm bżonn li nagħmlu distinzjoni ċara. Pero` meta inti tiġi biex tagħmel liġi trid toqgħod attent li meta qed tipprova li l-user  ma jiġix medesimat mat-traffikant ma nagħmlux xi ħaġa li mbagħad it-traffikant jabbuża jew jieħu vantaġġ mill-emendi li jista’ jagħmel il-parlament, u allura t-traffikant jinqeda bix-sharing sabiex kemm jista’ ikun possibbli jevita l-piena karċerarja li tkun verament jistħoqqlu.  Allura meta niġu biex nagħmlu eventwalment abbozz ta’ liġi sabiex jipproteġi lill-user  noqogħdu attenti li ma niftħux bibien ġodda li jista’ jieħu vantaġġ minnhom proprju t-traffikant u l-importatur tad-droga.  

Mr Chairman, biex wieħed ikun jista’ jifhimni aħjar meta wieħed jitkellem dwar sharing, biex nagħti eżempju grafiku, wieħed forsi jifhem li xi ħadd qed ipejjep sigarett u jgħaddih lis-sieħba tiegħu jew jgħaddih lill-ħabib  tiegħu li jkun qiegħed miegħu dak il-ħin. Pero` jikkostitwixxi sharing ukoll meta persuna jkun qiegħed ipejjep xi sigarett u jkollu żewġ sigaretti oħrajn li kienu intiżi għall-użu personali tiegħu u eventwalment wieħed minn dawk is-sigaretti jgħaddih lill-ħabib tiegħu jew lill-għarusa tiegħu. Huwa kkunsidrat dak bħala sharing  jew dak huwa kkunsidrat ukoll bħala trafficking? Irridu noqogħdu attenti li meta niġu biex infasslu l-liġijiet sabiex nipproteġu lill-user ma nispiċċawx imbagħad li nagħtu vantaġġ lit-traffikant tad-droga.  Eżempju ieħor li jiġi f’moħħi huwa l-inċitament.  Per eżempju, qegħdin tlieta jew erba’ persuni li wieħed qiegħed ipejjep sigarett u jibda jħajjar lil ħaddieħor sabiex ipejjep dak is-sigarett jew sabiex jieħu sigarett.  Allura l-incitement sabiex tieħu dik id-droga, għalkemm wieħed jista’ jifhimha li qiegħed jagħmel sharing, mhux neċessarjament li dak it-tip ta’ atteġjament għandu jiġi kkunsidrat bħala sharing.  Jiġifieri rridu noqogħdu attenti li mhux kemm naqbdu u ngħidu li x-sharing m’għandux iġorr miegħu piena karċerarja, imma jistgħu jeżistu ċirkostanzi fejn ikun jixraq piena karċerarja jew piena karċerarja sospiża għall-perijodu definit, li mbagħad il-qrati jaraw huma kemm japplikaw.  Jien qiegħed nitfa’ dawn l-eżempji, speċi ta’ food  for thought,  sabiex wieħed jara kemm hija delikata u sensittiva d-distinzjoni u biex meta niġu biex infasslu liġijiet sabiex nipproteġu lill-user  irridu noqogħdu b’għajnejna miftuħin sabiex ma nagħmlux żbalji.

Mr Chairman, jien qrajt ir-rapport li ġie ppreżentat - ġejt mogħti kopja tiegħu - u ngħid is-sew li nkwetani dak li aċċenna għalih il-Viċi Prim Ministru rigward dak li rrakmanda l-kummissarju tal-pulizija, jiġifieri li jkun hemm a warning system. Wieħed jiddiskutiha għaliex hija interessanti. Jien mhux qed nesprimi l-oppożizzjoni tiegħi, qed nesprimi l-preokkupazzjoni tiegħi għaliex allura persuna li tikser il-liġi fuq pussess minflok se tintbagħat quddiem il-qorti mill-ewwel, se tintbagħat quddiem bord li mbagħad jiddeċiedi hu - almenu hekk kien propost - jekk għandux jagħti  warning jew enventwalment jgħaddix dik il-persuna lill-qrati.  Hemmhekk jistgħu jinqalgħu anke ċerti abbużi, għax jista’ ikun hemm ċerti preferenzi, bħal ngħidu aħna, lil ta’ “Ċikku” nagħtuh warning imma ta’ “Peppi” ngħadduh quddiem il-qorti. Allura dik hija xi ħaġa li lili tippreokkupani xi ftit, għalkemm naturalment hija xi ħaġa innovattiva  li wieħed jaraha, jistudjaha u jara jekk fiċ-ċirkostanzi li semma l-Ministru, jekk jikkonkorru ċerti fatti jew ċerti ċirkostanzi, jistax jipproponiha.  

Mr Chairman, naħseb li tajjeb li nistudjaw ukoll jekk meta niġu biex immissu l-kwestjoni tax-sharing  inkunux qegħdin nirriferu għax-sharing  ta’ kwalunkwe  tip ta’ droga. Per eżempju, aħna qegħdin nirriferu għax-sharing  tal-cannabis biss jew qed nikkinsidraw ukoll ix-sharing ta’ kwalunkwe tip ta’ droga oħra aktar perikoluża bħall-eroina, il-kokaina u l-ecstasy? Jiġifieri meta wieħed jiġi biex jemenda l-liġi, jekk se nemendaw il-liġi, irridu naraw naqra jekk nistgħux nagħmlu xi ħaġa limitatament għax-sharing għal dak li għandu x’jaqsam ma’ cannabis jew inkella niftħux aktar u x-sharing  tkun anke f’dak li għandu x’jaqsam ma’ sharing  ta’ drogi iktar perikolużi.  Jiġifieri naħseb li d-diskussjoni rridu niftħuha hemmhekk ukoll u naraw naqra x’se jgħidu anke l-NGOs dwar dan.   

Mr Chairman, jien tajt xi ftit ideat fuq fuq dwar x’għandu jiddiskuti dan il-kumitat soċjali. Naħseb li huwa utli ħafna li llum naqblu fuq kif se naħdmu. Żgur li mhux se tkun seduta waħda din, imma se jkunu diversi seduti li fihom ikun hemm l-NGOs. Anzi naħseb li mhux l-NGOs biss, imma naħseb li anke d-deputati jistgħu jiġu hawnhekk u forsi jagħmlu interventi huma stess, ikun hemm min jaqbel u jkun hemm min ma jaqbilx.  Naturalment irid ikun hawn ukoll il-forzi ta’ l-ordni, bħall-kummissarju tal-pulizija. L-animu huwa li nipprovaw nilħqu bilanċ u naraw jekk nistgħux noħorġu xi proposti li jkollhom is-support tan-naħat kollha, mhux biss tal-gvern u oppożizzjoni imma anke ta’ l-NGOs.  The more people we are on board  aktar inkunu f’pożizzjoni li nippreżentaw liġi li tkun verament tirrispetta u tirrispekkja l-ġustizzja.  

  THE CHAIRMAN:  Grazzi. Aktar rimarki? L-Onor. Asciak.

  ONOR. MICHAEL ASCIAK: Sur President, għadni kemm attendejt għal seminar organizzat mill-universita` flimkien ma’ Prof. Richard Muscat. Jidher li hemm ilment ġenerali fuq ix-xogħol li qed tagħmel il-knisja u x-xogħol li qed jagħmel il-gvern, speċi  the right hand does not know what the left hand is doing. Jiġifieri  implikaw li  hemm ħtieġa ta’ pjan nazzjonali li jikkordina ż-żewġ naħat. 

It-tieni punt li jinkwetani huwa d-dħul mill-ġdid tad-drogat fid-dinja tax-xogħol.  Din hija problema serja għax meta dawn ma jidħlux fid-dinja tax-xogħol jerġgħu jaqgħu mal-ħbieb u fil-bars u jerġgħu jaqgħu fil-vizzju tad-droga. Biss hemm punt, għadu kemm semmieh il-Ministru. Il-liġi hija ftit iebsa ma’ min kien drogat u rriforma ruħu. Nafu li 70% ta’ dawk li jmorru għar-rehabilitation jerġgħu jaqgħu, pero` għandek 30% li jirnexxielhom ifiqu. Pero` kif inhi l-liġi llum bniedem li żbalja u rnexxielu jfiq għal kollox, il-kondotta tiegħu tibqa` imtebba` tul ħajtu kollha. Mhuwiex fair li wara li bniedem jirriforma ruħu għax xi darba jkun għamel żball, din tibqa’ tebgħa fuq il-kondotta tiegħu u kull darba li jmur ifittex xogħol jiġi rifjutat għax fuq iċ-ċertifikat tal-kondotta jibqa` jidher li dan kien drogat. Naħseb li din għandna nibdluha.

  THE CHAIRMAN:  L-Onor. Marie Louise Coleiro.

  ONOR. MARIE LOUISE COLEIRO:  Sur President, l-ewwelnett naqbel li din il-laqgħa, kif qal l-Onor. Gulia, għandha tkun a planning meeting rather than anything else fejn nistabilixxu l-mod ta’ kif se naħdmu.  Fil-fehma tiegħi din hija opportunita` importanti ħafna. Dan huwa qasam fejn minkejja li kien hemm ċerti riformi hemm bżonn inkomplu nevolvu ħalli nkomplu nippreċiżaw u nartikolaw l-affarijiet biex nindirizzaw il-problemi attwali u veri li għandna.  Għaldaqstant jiena xtaqt inwaddab ukoll fuq il-mejda xi ideat oħra dwar kif dan il-kumitat jista’ jipproċedi fil-laqgħat li ġejjin.

Jiena naħseb li apparti l-NGOs u l-aġenziji tal-gvern ta’ min nikkonsidraw li jkollna xi tip ta’ sejħa pubblika għal dawk li għaddew minn ċerti esperjenzi. Jiena naf, per eżempju, b’numru ta’ żgħażagħ li wara li kienu daħlu fi programm u rriformaw  ruħhom u bdew ħajjithom mill-ġdid, dawn kien għad fadlilhom każijiet u spiċċaw b’sentenzi x’jiskontaw fil-ħabs. Per eżempju, każ partikolari - ħa nsemmih biex nikkonkretizza l-argument tiegħi – huwa ta’ xi ħadd li kien daħal f’job, iddeċieda li se jkompli jistudja u meta kien issettja kollox kellu każ trivjali li fuqu kellu jidher il-qorti u weħel xahar ħabs. Imbagħad tilef il-job, iddisorjenta ruħu, reġa’ tgerfex mill-istudju, eċċ. eċċ.  Naħseb li din trid tkun ukoll xi ħaġa which we should consider within the context ta’ dak li anke kien qed jgħid anke l-Onor Gulia, u ċioe` li l-kunċetti ta’ sharing  irridu nagħmlu l-evalwazzjoni kollha possibli tagħhom ħalli l-liġijiet tagħna jkunu qegħdin ikopru jekk jista’ ikun ċerti tip ta’ ċirkostanzi bħal dawn ħalli min ħaqqu piena karċerjarja jeħodha, min ħaqqu piena ta’ ċertu tip jeħodha u min ħaqqu piena ta’ ċertu tip ieħor nikkonsidraw ukoll l-aspett uman, speċjalment meta għandek nies li jinqabdu fiċ-ċrieki tal-peer pressure u jispiċċaw li jagħmlu dak l-iżball ta’ ħajjithom li ħafna minnha mis-sema ‘l isfel xi darba jew oħra jkun għamel. GĦaldaqstant nixtieq li jekk huwa possibli nikkonsidraw even this. Jiġifieri jekk hawn xi individwi li jħossu li wara li għaddew l-esperjenza jixtiequ bħala ċittadini jagħtu l-esperjenza tagħhom ħalli lilna jġibuna aktar u aktar sensittivi jkollhom din l-opportunita` u dan il-parlament ikun verament iktar miftuħ ukoll għaċ-ċittadini Maltin u GĦawdxin.   

Xi ħaġa oħra li rrid ngħid hija li madwar ħamsa jew sitt snin ilu - mhux iktar minn sitt snin ilu - kienu ġew esperti Amerikani li kienu mistiedna mill-ministeru għall-politika soċjali, dak iż-żmien kien taħt il-Prim Ministru attwali, u mill-ministru tal-ġustizzja, dak iż-żmien taħt l-Onor. Austin Gatt.  Niftakar li jiena kont ġejt mistiedna għal  speċi ta’ meeting li kien sar dakinhar fejn dawn kienu tkellmu ħafnu fuq l-esperjenza Amerikana tad-drug court. Din ġieli tqajjmet anke f’xi debates pero` qatt ma ttekiljajniha u evalwajniha biżżejjed u naħseb li din tista’ tkun ukoll aspett ieħor tad-diskussjoni tagħna.  

Naturalment id-diskussjoni għandha tkun organizzata ħafna għaliex hemm ħafna affarijiet x’nistgħu ngħidu u x’nistgħu niddiskutu. Naħseb ta’ min ukoll naraw  anke kif ċerti individwi qegħdin jittekkiljaw ċerta riabilitazzjoni u ċertu tip ta’ proċeduri legali li jew jispiċċaw f’pieni karċerarji jew inkella fi programmi ta’ riabilitazzjoni bit-tama li jħallu ċertu effett pożittiv fuq is-soċjeta`. Ma’ din allura nallaċċja wkoll il-fatt li naħseb li jkun hemm bżonn li niftħu ftit iktar l-idea ta’ comparative study tal-leġislazzjonijiet ta’ ħaddieħor ħalli nitgħallmu mill-esperjenzi li għadda minnhom ħaddieħor, u jekk hemm ħwejjeġ li jistgħu jiġi kkonsidrati minna nagħtuhom konsiderazzjoni xierqa u fejn hemm xi ħaġa li tista’ tgħodd għalina nkunu nistgħu wkoll naddottawha.   Probabbli wkoll li jkun hemm il-ħtieġa u l-bżonn ta’ nies esperti li jkunu jistgħu jifformaw qisu kumitat tekniku li jkun qisu l-consultative body ma’ dan il-kumitat biex aħna nkunu nistgħu nagħmlu xogħolna sew. 

Nagħlaq b’dak li suppost bdejt bih. Peress li għandna chairman li huwa Qormi bħali ma nistax nonqos milli nifraħlu għall-kariga ġdida tiegħu u nawguralu ħidma siewja fl-aħjar interess ta’ Malta kollha.  

  THE CHAIRMAN:  Grazzi. Iktar rimarki? L-Onor. Gonzi.

  ONOR MICHAEL GONZI: Sur President, li jinkwetani meta nkunu qed niddiskutu fuq drug sharing hija li l-first user, jiġifieri dak iż-żgħażagħ, li se jibda bid-droga, bilfors irid jiġi in contact ma’ wieħed li jbigħ id-droga. Jiġiferi se jkun hemm xi ħadd li se jagħtih id-droga, u dak huwa sharing. Issa dik hija l-aktar ħaġa li tinkwetani, fis-sens li jekk aħna se nbiddlu l-liġi rridu noqogħdu attenti li b’dak li nagħmlu nipprovaw innaqqsu l-problema tad-droga u mhux nagħmlu xi ħaġa li tagħti lok li nistgħu nżiduha.  Jiġifieri dawk li jiġu in contact mal-persuna jew mal-grupp minħabba peer pressure minħabba l-ħbieb, dawn se jkollhom l-element ta’ sharing, u dik twerwirni meta nkunu qed niddiskutu jew se nbiddlu xi ħaġa f’din il-liġi.  Jiġifieri fi kwalunkwe diskussjoni rridu nżommu f’moħħna li the first user se jkollu a sharing element, jiġifieri xi ħadd li se jagħtih id-droga.

It-tieni punt li rrid nitkellem fuqu huwa l-arrest referral schemes. Fl-updated drug strategy 2002 ta’ l-Ingilterra jingħad li punt importanti ħafna fil-ġlieda kontra d-droga huwa l-arrest referral schemes. Jiġifieri dawk il-first users li jkunu nqabdu mill-pulizija jiġu riferuti lil aġenziji minflok jgħaddu through the legal system.  Jissuġġerixxu wkoll li jkollhom an extensive drug testing anke fil-local police station.  Probabbilment dawn jgħinu biex inaqqsu l-element li d-drug addict jiġi in contact mal-legal system u at the same time peress li inti se tagħtih it-treatment mill-ewwel se tevitalu li jiġi in contact ma’ kriminali.

  ONOR.  GAVIN GULIA:  Meta tirriferi għall-arrest referral wieħed irid joqgħod attent u ma jħawwadx ħaġa m’oħra għax hemm żewġ affarijiet kompletament differenti. Naħseb li l-ministru jifhimni, u anke inti se tifhimni, għax dak li rrakkmanda l-kummissarju tal-pulizija huwa dak li qed tgħid inti, pero` rrakkmanda wkoll xi ħaġa oħra li m’għandix x’taqsam mar-referral, imma hija xi ħaġa kompletament differenti. Dak li qed isemmi l-Onor Gonzi jsir indipendentement mill-obbligu tal-pulizija li jipprosegwixxu.  

Jiġifieri meta jitressaq xi ħadd quddiemhom fuq pussess, iqabbduh mill-ewwel ma’ l-aġenzija pero’ dan mingħajr preġudizzju għad-dritt tal-pulizija li jibqgħu għaddejjin bil-każ u jmexxu l-qorti. Imma almenu lill-vittma tgħinu. Dan l-atteġġjament innovattiv huwa l-inqas wieħed kontroversjali. Dak li jien inħossu li huwa kontroversjali huwa meta qegħdin insemmu li għandu jkun hemm xi bord li meta jkun hemm dawn il-każijiet ta’ pussess ta’ droga, per eżempju, l-ewwel tmur quddiem dan il-bord, imbagħad il-bord jiddeċiedi jekk għandux jagħtik warning jew jibgħatekx quddiem il-qorti. Jien għal dak għandi ċerta preokkupazzjoni. 

Dwar l-oħra li kont qed issemmi inti dik hija forsi l-parti l-inqas kontroversjali għaliex dik ma xxekkilx id-dritt u l-obbligu tal-pulizija li jibqgħu jmexxu l-każ quddiem il-qrati.  Il-pulizija, li jagħmlu hu li sempliċement kif ikollhom l-ewwel kuntatt ma’ l-user jipprovaw jgħinuh billi jibagħatuh għand is-Sedqa, per eżempju, or whoever, pero’ mingħajr preġudizzju għall-jedd tal-pulizija li  jmexxu quddiem il-qrati.  Dak huwa aspett wieħed ta’ referral.  Fl-ieħor, li jdejjaqni ftit huwa li jkun hemm bord li jieħu kważi aspett ġudizzjarju u jiddeċiedi jekk għandux jagħtik warning biss u jħallik titlaq jew jekk għandux imexxi quddiem il-qorti.

  ONOR. MICHAEL GONZI: Sur President, xtaqt ngħid ukoll xi ħaġa żgħira fuq ir-rapport. F’dan il-kumitat nixtieq li barra li joħroġ dan ir-rapport, li huwa tajjeb u li tana iktar informazzjoni, niffokaw ukoll fuq target li aħna qed nipprovaw nimmiraw.  Jiġifieri f’din id-diskussjoni rridu naraw x’inhi s-sitwazzjoni f’Malta llum fir-rigward tad-drogi,  x’kienet qabel u  għal xiex qed nimmiraw jekk se nbiddlu xi ħaġa fil-liġi.  Għallinqas irid ikollna target date ħalli jekk aħna se nbiddlu xi ħaġa mil-liġi u dan it-target date ma nlaħħquhx  nerġgħu niddiskutuha.  F’dan ir-rapport ma ssemma  xejn dwar health information, health promotion u x’qed isir fl-iskejjel ...... (Interruzzjonijiet) Imma jekk aħna se niddiskutu, f’dan il-kumitat hemm bżonn li ndaħħlu lil kull settur  li għandu x’jaqsam mal-prevention u kura.

  ONOR. TONIO BORG:  Sur President, naħseb li d-domanda li rridu nistaqsu lilna nfusna mingħajr ma nidħlu fi sqaq li niddiskutu biss il-liġi u xejn iktar hija din: Hemm sitwazzjonijiet ta’ inġustizzja bil-liġi kif inhi llum? Issa jista’ jkun li biex nirrispondi din id-domanda rrid nara l-aspett soċjali, nara ċ-ċifri u affarijiet oħra. Pero’ naħseb li nkunu qed nidħlu f’labyrinth jekk nagħmlu diskussjoni fuq kulma għandu x’jaqsma mal-problema tad-droga. Jien naħseb li għandna hawnhekk, din id-darba, hija l-liġi dwar id-droga. Issa kull wieħed minna naħseb jista’ jirrakkonta esperjenza ta’ xi ħadd li seta’ ma ttellax il-qorti, pero’ l-liġi kif inhi ttella` l-qorti u ta’ xi ħadd li ma ħaqqux li mar il-ħabs imma mar il-ħabs.  Naħseb li kull min huwa impenjat f’dan il-qasam u kull min hu fl-NGOs jaf b’nies li marru l-ħabs sempliċement għax il-liġi tgħid li għandhom imorru l-ħabs, il-bqija m’għandhomx jintbagħtu l-ħabs.

Jien naf b’każijiet ta’ żgħażagħ imrobbijin tajjeb - imma anke kieku ma kenux imrobbijin tajjeb xorta waħda l-punt - ta’ 16-il sena li l-maġistrat ma kellux għażla ħlief li jibagħthom sitt xhur ħabs, li huwa l-minimu li seta’ jibgħathom. Imbagħad ħafna kriżijiet kif se nagħmlu biex din il-persuna, tfajla jew ġuvni ta’ 16-il sena li mhux se jagħmillu ebda ġid il-fatt li jmur il-ħabs, nevitawlha l-ħabs.  U nevitawlu l-ħabs fis-sens li jeżistu programmi li tali persuna tista` tattendi. Imma biex isir hekk hemm ħafna proċeduri għax irid jappella ħalli mbagħad japplika quddiem il-bord tal-ħabs biex jara jekk għandux jibagħtu għall-programm, u mbagħad fil-programm hemm ċertu limitazzjonijiet.  Jeżistu wkoll programmi mhux ta’ drug rehabilitation imma ta’ youth programme. Imma l-fatt li rridu noqogħdu nikxfu dawn l-affarijiet u ngħarblu r-regolamenti tal-ħabs biex persuna ma tmissx mal-ħabs sinjal li aħna nemmnu li f’ċerti każijiet dawn in-nies m’għandhomx imorru l-ħabs.  Allura mhux aħjar ma jmorrux il-ħabs mill-ewwel milli noqogħdu nużaw ir-regolamenti tal-ħabs biex ma jmorrux il-ħabs?  

Dwar l-arrest referral irrid ngħid li kemm għall-punt li qajmet l-Onor. Coleiro kif ukoll għal dak ta’ l-arrest referral hemm referenza fir-rapport ta’ Dr Joan Camilleri tan-national commission for the addictions u ta’ Dr John Zammit Montebello. Mhumiex konklużivi imma jagħtu indikazzjoni ta’ x’inhuma, kif operaw u nistgħu naraw ukoll x’jiġri hawnhekk. L-istess fuq tal-pussess.  Min jaf kemm hemm każijiet ta’ persuni li minħabba peer pressure f’ammont żgħar ħafna, li żgur ma jkunux traffikanti, inqabdu  - dan qisu bħal meta fi żmienna  konna npejpu sigarett biex nuru li kbirna - u kienu akkużati li pparteċipaw f’attivita’.  Nammetti li huwa illegali mentri tat-tipjip mhuwiex illegali. Issa ngħidu li hemm il-periklu li xi ħadd jista’ jabbuża minn din is-sistema. Dak dejjem, pero’ should we kill a fly with a sledge hammer?  Jiġifieri naħseb li dan huwa li rridu naraw. Meta leġislatur qal f’kamp ta’ traffikar - u ta definizzjoni wiesgħa ta’ traffikar - ma tapplikax il-probation act, ma tapplikax is-sentenza sospiża u ma japplikax l-artiklu tal-kodiċi kriminali li jippermettilek tagħti piena inqas mill-minimu.  Xi jfisser dan?  Meta teskludi dawk it-tliet affarijiet ifisser li tmur il-ħabs bilfors. Dak li jfisser. Dak għamilha hekk għax kien hemm min kien qed jabbuża mis-sistema. Kien hemm traffikanti fil-veru sens tal-kelma li b’ħafna appelli għall-ħniena u b’ħafna forsi pressures u għax ikollhom avukat tajjeb - huwa xogħolhom wara kollox li jeħilsu l-klijenti tagħhom mill-ħabs anke jekk inhuma ħatja - kien qed jirnexxielhom jaħarbu mis-sistema u kellhom imorru l-ħabs u ma marrux.  Imma issa rridu ngħidu bil-maqlub ukoll. Kien hemm li ma kellhomx jintbagħtu l-ħabs u li minħabba li din x-xibka li tfajna ġustament dakinhar għax żiedet il-problema li qed jispiċċaw l-ħabs? Jiġifieri qed jispiċċaw il-kbar imma qed jispiċċaw ukoll iż-żgħir. Jista’ grupp minnu ma jibqax imur il-ħabs? Mhux għaliex m’għandniex spazju fejn inpoġġuhom, imma għalihom infushom. X’qegħdin nieħdu billi għandna liġi li għall-gost nitfgħu nies il-ħabs?! Għandna nkunu kuraġġużi u ngħidu li f’ċerti każi; l-ewwel darba, għadek żgħir u pussess f’ammonti żgħar, din m’għandiex tapplika għax anke kif qal l-Onor. Asciak dawn jibqgħu bil-kondotta mtebba’ għax għamlu reat ta’ droga. Irridu noqogħdu attenti għax veru li r-reat tad-droga huwa reat serju, pero’ hemm reati oħrajn serji fil-kodċi kriminali.  Lanqas rridu nidħlu f’isteriżmu komuni  li jekk ikollok reat ta’ droga fil-kondotta tiegħek qisu waqgħet id-dinja, imbagħad li forsi tajt daqqa ta’ ponn jew inkella li weġġajt lil xi ħadd jew li sraqt qisha mhux importanti daqshekk. Jiġifieri rridu npoġġu kollox fil-perspettiva tiegħu, iktar u iktar li din il-problema li nagħmlu x’nagħmlu se tibqa’ magħna. Fil-mument li ngħidu li rbaħnielha l-problema nkunu tlifna l-gwerra żgur. Imma niġġieldulha l-ħin kollu, pero’ hemm se tibqa’.   

Jien naf b’ħafna nies, u nagħlaq hawnhekk, li jgħidu li hemm bżonn inħarrxu l-liġijiet, imbagħad meta jinqabad xi ħadd li jiġi minnhom - mhux it-tifel tagħhom imma l-kuġin jew is-sekond kuġin - ħafna appelli għall-ħniena. Jiġifieri nixtieq li jkollna kemm jista’ jkun diskussjoni trankwilla u nipprovaw inneħħu l-preġudizzju tagħna. Il-politiċi jkollhom il-pressures tagħhom wkoll, ħafna drabi tkun opinjoni right wing ħafna. Fejn tidħol immigrazzjoni illegali u droga l-opinjoni ġenerali jkollha ċerta tendenza ta’ right wing, anke għaliex ma tkunx informata biżżejjed.  Imma aħna l-politiċi la rridu nkunu separati wisq mill-opinjoni pubblika u meta nħarsu lura lejn l-opinjoni pubblika nsibu li nkunu tant tbegħedna minnha li ma nafux fejn qegħdin, pero’ għandna wkoll ir-rwol li nidderiġu l-opinjoni pubbliku u mhux niddominawha.

  THE CHAIRMAN:    L-Onor. Farrugia.

  ONOR. MICHAEL FARRUGIA: Sur President, filwaqt li huwa importanti li ċerti definizzjonijiet fil-liġi jiġu identifikati  u ċċarati naħseb li jkolli naqbel mal-kollega tiegħi l-Onor. Michael Gonzi li rridu nħarsu lejn is-suġġett iktar b’mod ħolistiku.  Wieħed mill-punti li ssemmew fir-rapport huwa li l-ġlieda m’aħniex qed nirbħuha, anzi pjuttost qegħdin nitilfuha. Mela filwaqt li huwa importanti li l-liġijiet jiġu ċċarati ħalli min qiegħed jintefa’ l-ħabs u forsi mhemmx għalfejn jintefa’ il-ħabs nipprovaw niċċarawlu l-pożizzjoni tiegħu quddiem il-qrati, fl-istess ħin irridu naraw kif din il-ġlieda nistgħu b’xi mod jew ieħor nirbħuha. Naħseb li jeżistu diversi problemi. Semmejna l-kwestjoni ta’ persuni li nqabdu fil-pussess tad-droga, jidhru l-qorti wara xi għaxar snin, wara li jkunu rriformaw, rabbew familja u għandhom job. Mela l-ewwel problema hija dik tal-qrati. Imbagħad għandna t-tieni problema ta l-isptar Monte Carmeli. Għandek inti tpoġġi persuni drogati fl-istess swali ta’ persuni oħrajn b’mard mentali?  Sur President, teżisti wkoll il-problema tal-ħabs. Issa wieħed irid joqgħod attent.  L-Onor. Gulia qal li rridu nagħmlu differenza bejn min jixxerja joint u min jixxerja siringa mimlija. Hawnhekk tidħol il-problema tal-mard li sfortunatament il-liġijiet ma jagħtux kas tagħha. Imma meta nkunu qegħdin niddiskutu naħseb li dan il-konċett irridu nżommuh il-ħin kollu f’moħħna.  

Lejn fejn qegħdin  nimmiraw. Naħseb li xi ħaġa oħra li rridu naraw hi l-bdil tat-tattiċi.  Sfortunatament kulmin jittraffika f’xi ħaġa jew inkella qiegħed fid-dinja tal-kriminalita` jibdel it-tattika li jkun qiegħed juża.  Jekk wieħed idaħħal konsenja ta’ xi ħaġa f’container u jinqabad l-għada tarah jibdel it-tattika u  jivvinta xi ħaġa oħra minn fejn għandu jdaħħalha. Jien ġej minn post fejn sfortunatament kien hemm żmien li d-droga kienet frekwenti ħafna. Kien hemm ħafna persuni involuti li huma vittmi tad-droga u nafu t-tattika li tintuża meta tiġi biex tinbigħ id-droga. Fejn hu possibbli min qiegħed jittraffikaha jipprova li jinqabad b’ammont li jista’ jgħid li hija għall-użu personali tiegħu. Lil dan ma ssiblux 40 jew 50 qartas fuqu imma ssiblu żewġt iqratas meta jmur biex ibigħ u ma jbiddilx il-flus dak il-ħin li jagħti l-qartas, imma jieħu l-flus minn qabel u l-qartas jgħaddih iktar tard.  Mela rridu naraw ċerti tattiċi. U hawnhekk irridu naraw il-vulneribbilta` ta’ persuni taħt it-18-il sena. Irridu naraw li ma jintużawx persuni ta’ taħt it-18-il sena li allura jkunu iktar vulnerabbli biex ikunu huma li jkunu l-messaġġiera.  Fejn illum il-messaġġier imur bil-karozza u jgħaddi l-qartas x’imkien, għada nużaw wieħed ta’ taħt it-18-il sena li jkollu qartas jew tnejn, imur bir-rota u jgħaddiha lil ħaddieħor li jkunu ndikawlu. Għalhekk huwa importanti li nħarsu lejn l-aspetti diversi li ssemmew iktar qabel, imma rridu naraw ukoll l-użu ta’ tattiċi ġodda li min qiegħed jittraffika jista` juża. Jien naħseb li dan il-punt irridu nittekiljawh. Per eżempju, jekk inti qiegħed tittraffika d-droga 100 metru ‘l bogħod minn skola l-element tal-ħtija jogħla bi grad jew bi tnejn. Allura irridu naraw ukoll min se jkun qiegħed jagħmel użu minn dawn il-messaġġiera ġodda. Ħafna drabi anke meta jaslu konsenji kbar ta’ droga hawn Malta, dawn jitqassmu minn dawn il-messaġġiera. Ma jkunux it-traffikanti l-kbar, dawk li jaqilgħu l-belli tal-liri imma jkunu dawk li jaqilgħu ċ-ċiċri.  Allura rridu naraw li ma nispiċċawx f’sitwazzjoni ta’ tattiċi differenti biex dak li jkun ifarfar minn fuq spallejh u jekk jinqabad il-messaġġier li jkun bagħat jgħidlu x’għandu jgħid ħalli hu jkun solva l-problema.   

  THE CHAIRMAN:  Grazzi.  Iktar rimarki?  L-Onor. Franco Galea.

  ONOR. FRANCO GALEA:  Sur President, meta nitkellmu dwar sharing  irridu nispeċifikaw jekk jekk ix-sharing  hux se jkun bejn tnejn jew inkella bejn aktar minn tnejn. Irridu noqogħdu attenti għax hemm ir-riskju ta’ inkoraġġiment. X’irrid ngħid? Jiġifieri issa la nistgħu nkunu sharing jien nista’ neħodha ninqabad jew ma ninqabadx. Din lili tinkwetani wkoll fis-sens li jiena maġġorenni u għandi ħbieb li mhumiex u nista’ immur magħhom u ngħidilhom li nistgħu naqsmu d-droga b’dak il-mod. Għandek imbagħad l-aċċessibbilta`.  Se jkun iktar faċli li wieħed jixtri d-droga issa? Se nagħmlu l-ħajja iżjed faċli għal min jittraffikaha? Dawn naħseb li huma l-parametri li rridu naħsbu fihom.  

We have to define  ukoll il-quantum għax naħseb li fuq  dan jistgħu jilgħabu bina kif iridu għax jista’, per eżempju, ikun hemm xi ħadd f’xi bar jaħbi d-droga x’imkien u joħroġha ftit ftit.  Irridu nqisu wkoll il-kundizzjonijiet ta’ min użaha. Wieħed irid jara jekk hux xurban jew inkella kienx diġa` drogat. Kulħadd jaf li llum qed isiru dawn ir-rave parties li fihom jinbiegħu diversi tipi ta’ droga, bħal ecstasy li hija l-iktar waħda komuni fost iż-żgħażagħ. Jiġifieri anke hawn irridu naraw x’irridu nfissru b’sharing  għax jiena jista’ jkolli borża drogi u nqassam ftit lil dak u ftit lill-ieħor u mbagħad iħallsuni wara.  Jista’ ikun li jiġru dawn l-affarijiet?  

Irrid insemmi wkoll il-correctional action. Din il-correction action li se jieħu l-qorti se tkun waħda fejn se jkollhom tip ta’ sentenza, community work? Naħseb li din wieħed irid jaraha wkoll. Dwar ix-sharing ma rridux nagħmlulhom l-affarijiet faċli billi ngħidu li mhux sewwa li wieħed jeħel ta’ trafficker. Imma lanqas irridu inpinġu lill-individwu bħala xi miskin u ngħidu li billi  ħa darba joint m’hemm xejn ħażin.  Min jaf kemm-il darba  ħadu? Allura rridu noqogħdu attenti hawnhekk għax qegħdin nitkellmu fuq bniedem li kien jaf li ma kellux jieħu s-sustanza li kellu jieħu. Dan jaf li skond il-liġi Maltija din hija illegali u aħna rridu noqogħdu attenti li ma nħajjruhx ikompli jeħodha għax jgħid li jekk jinqabad m’hu se jeħel xejn jew jekk jeħel, jeħel xi ħaġa żgħira. 

Imbagħad jaf ikollok ukoll xi barman, per eżempju, li jqassam id-droga. Dan huwa sharing ukoll? Voldieri jrid ikun hemm anke ċ-ċirkostanza u l-luogo. Dawn huma dettalji żgħar li rridu niċċekkjaw fuqhom. Jekk, per eżempju, kienx ġo xi skola għall-argument li għandek imbagħad każ iktar serju. Voldieri hemm dawn l-affarijiet li wieħed irid jaħdem fuqhom. 

Jidher ukoll li min ikun offender jista’ ikollu din problema ta’ l-impjieg. Pero` forsi wieħed jista’ jitkellem u jara x’jista’ jagħmel fuq il-kondotta. Imma fl-aħħar mill-aħħar jekk jiena employer  u nimpjega bniedem li ma nkunx naf x’inhu u jerġa` jaqa fil-vizzju jiena ma jkollix tort għax il-fatt li lili ma qallix li kellu din il-problema diġa’  qed ikun diżonest miegħi. 

  THE CHAIRMAN:  Grazzi.  L-Onor. Chirchop.   

  ONOR. KARL CHIRCHOP:  Jiena naħseb li huwa importanti ħafna li niffokaw fuq id-definizzjoni ta’ x’inhuwa sharing, eċċ. eċċ. Pero` kif qal l-Onor Gonzi tajjeb ukoll li naraw jekk hux se nissettjaw target ta’ eżerċizzju u kif dawn it-targets nistgħu nilħquhom b’mod iktar effikaċi. Għalkemm forsi kif qed jgħid l-istess rapport li diġa` qegħdin nitilfu l-ġlieda, pero` hemm ħafna tajjeb f’li qed isir. Hemm ħafna pożittiv, pero` kif se nagħmlu dan il-pożittiv iktar effiċjenti biex jagħti riżultati aħjar u iktar effikaċi?  Għandna d-diversi bodies li joperaw f’din il-ġlieda u naħseb li jkun tajjeb li qabel ma nibdew niltaqgħu b’mod aktar regolari biex niddiskutu din il-liġi wieħed jiddentifika l-funzjonijiet speċifiċi li qegħdin jesegwixxu dawn il-bodies li joperaw f’dan is-settur u naraw f’dawn il-funzjonijiet x’hemm in komuni u x’hemm speċjali għal kull organizazzjoni. B’hekk forsi nkunu nistgħu nnaqqsu naqra mill-overlap li hemm, għax hemm ħafna, u allura mbagħad b’mod iktar organizzat inkunu nistgħu nindirizzaw aħjar ċerti areas li m’aħniex nilħqu bħalissa minħabba li hemm nuqqas ta’ riżorsi.

Jiena nemmen li hemm ħafna xi jsir għax anke jekk titkellem ma’ dawn l-NGOs jgħidulek li hemm ċerti areas li qed jaħdmu t-tnejn fuq l-istess ħaġa u hemm oħrajn li m’għandhomx ir-riżorsi biex ilaħħqu magħhom.  Fost l-oħrajn issemmiet il-kwestjoni tas-support li tingħata lill-familji li fi ħdanhom ikun hemm xi ħadd inqabad jew jieħu d-droga jew inkella jitraffika d-droga.  GĦadu kif kelli każ din il-ġimgħa u tiskanta t-traġedja enormi umana u anke soċjali li dan ġab fi ħdan din il-familja, kif ukoll anke fin-nies tal-madwar.  

Jiena nemmen li sfortunatament f’pajjiżna għad m’hawnx biżżejjed support għal dawn il-familji.  Naħseb li jekk forsi nkunu nistgħu nagħmlu xi speċi appendiċi f’dan il-mod ta’ kull organizazzjoni li topera f’dan is-settur u nidentifikaw x’inhuma l-funzjonijiet in komuni ta’ kull wieħed u waħda minnhom, u dawk li huma speċifiċi li mhux qed toffrihom għaqda oħra nistgħu nħalluhom u forsi ngħinuhom aktar. Pero` irridu naraw ukoll ovvjament fejn qegħdin lacking ħdejn pajjiżi oħrajn biex imbagħad inkunu nistgħu niffokaw fuq dawk ir-riżorsi li nkunu rbaħna permezz ta’ aktar affjatament bejn l-NGOs differenti u anke l-gvern biex inkunu nistgħu nindirizzaw problemi li għadna m’aħniex nilħqu sewwa.  

  THE CHAIRMAN:  Grazzi.  Rimarki?  L-Onor. Joe Falzon.

  ONOR. JOE FALZON:  Jiena naħseb li l-iżjed problema prinċipali li għandna hija li qed nitfgħu kważi lil kulħadd f’keffa waħda. Il-bracket huwa wiesgħa ħafna tant li kulħadd jista` jinqabad taħt dak il-bracket partikolari. Qed ngħid dan għaliex hemm ħafna żgħażagħ li b’avventura sabu aċċess għad-drogi u mbagħad minn hemmhekk spiċċaw jittraffikaw biex jiffinanzjaw lilhom innifishom. Jiena naħseb li dik id-demarcation line fil-qafas legali bejn pussess u traffikar m’huwiex daqshekk ċar jew inkella m’hemmx faċilitajiet biex inti tista’ tiddentifikah biex tagħmel din id-demarcation line li taqtalek bejn pussess u traffikar. Issa din apparti mill-problema li jkun inqabad fiha t-traffikant jew dak li qed jieħu d-droga jew dak li kellu pussess ta’ droga, għax naturalment din hija problema kbira anke għall-familji tagħhom. Jiġifieri jiena naħseb li l-istat lanqas qed jagħti dak is-support għal dawn il-familji li apparti li jkollhom din il-problema, li kważi kważi jkunu jridu jaħbuha min-nies u mis-soċjeta` ċivili kollha, aħna qed inpoġġulhom iżjed pressjonijiet minħabba l-qafas legali ġudizzjarju li hemm.   

Sur President, ngħid dan ukoll anke fir-rigward tal-kondotta.  Din tinkwetani ħafna lili. Jiena nista’ nifhmu lill-employer. Jekk jista’ ikun dan jagħżillek l-aħjar nies. Din hija problema reali, illum kulħadd daħal fil-kummerċ u dak li jkun mhux se joqgħod jikkonsidra li jagħmel ħniena ma’ dak li jkun. Jiġifieri rridu nagħtu iżjed dik il-perception ta’ kemm  dawn in-nies jistgħu jipprovdu għas-soċjeta` ċivili.

  ONOR TONIO BORG: Sur President, bażikament din kienet sezzjoni preliminari fejn kellna brainstorming session. Pero` naħseb li min-naħa l-oħra rridu nkunu ffokati fuq il-problema li għandna quddiemna fil-laqgħat li jmiss.  Jiena finalment sodisfatt ukoll anke bħala l-ewwel laqgħa tiegħi li minkejja li tlaqna forsi bi ftit misunderstanding fil-bidu fuq is-suġġett, naħseb li ċċarajna ħafna punti u kien hawn spirtu rikonċiljattiv ħafna li jawgura tajjeb għal problema bħal din. U dan jitlob sens miż-żewġ naħat li niddiskutuha wkoll b’ċerta maturita`. Li kont se nissuġġerixxi kien li l-laqgħa li jmiss fuq dan is-suġġett nistiednu lil NGOs li għamlu r-rapporti. Mhux qed neskludu lill-oħrajn. Nibdew bihom, għaliex ovvjament minn x’imkien irridu nibdew, imbagħad anke fil-laqgħa li jmiss nkunu nistgħu niddeċiedu lil min nixtiequ nisimgħu iktar. 

  ONOR. MICHAEL FARRUGIA: Nistgħu aħna bħala membri nkunu nafu minn qabel dawk l-NGOs li jkunu ġejjin? Qed ngħid dan biex jekk, per eżempju, ikunu ġejjin tal-Caritas ikollna ċans nirrevedu daqxejn malajr ir-rapport tagħhom. (Interruzzjonijiet) Iva, imma jekk inkun naf li għada ġejjin tal-Caritas naqbad ir-rapport tal-Caritas, I go through it malajr u jekk hemm xi punti li forsi rrid nagħmel xi mistoqsijiet fuqhom inkun ippreparat aħjar u ma noqgħodux ninħlew.

  ONOR TONIO BORG:  Jien kont se nistieden lill-Monsinjur Victor Grech, jew inkella jekk irid jibgħat lil xi ħaddieħor hu, mill-Caritas, il-professur Richard Muscat tan-national commission for the addictions, Mrs Mariella Camilleri li hija s-senior probation officer fil-probation services u l-kummissarju tal-pulizija li għamel rapport ukoll.

Imbagħad għandna rapport magħmul minn Dr John Camilleri u Dr Zammit Montebello. Dawn jistgħu jiddeċiedu huma min jiġi minnhom, jaraw huma.  (Interruzzjonijiet)   Iva, hemm ukoll is-Sedqa. 

  ONOR. MARIE LOUISE COLEIRO:  L-OASI mhux se nistednuhom?

  ONOR. TONIO BORG:  Hawnhekk m’hawnx rapport tagħhom. Jien ngħid ....   (Interruzzjonijiet)

  ONOR. KARL CHIRCOP: Ikun tajjeb li nibdew b’dan il-grupp, pero` nistgħu nistiednu oħrajn biex jiffolowjaw id-diskussjoni.   

  ONOR. TONIO BORG:  Iva. 

  ONOR. MICHAEL FARRUGIA:   Imma mhux aħjar naqsumhom f’darbtejn ħalli ma jkollniex patafjun ta’ argumenti f’daqqa?

  ONOR. TONIO BORG: Mela fil-laqgħa li jmiss nġibu lis-Sedqa, lill-Caritas u l-professur Muscat u l-oħrajn inġibuhom fit-tieni laqgħa. Naqblu?

  ONOR. MARIE LOUISE COLEIRO:  Mr Chairman, jien semmejt l-OASI mhux biex tidħol fl-ewwel lista, pero’ it is very important li we focus also fuq Għawdex, bħala tali Għawdex jiġifieri għaliex ċerti aspetti tal-problema jafu ikun .....

  THE CHAIRMAN:   L-Onor. Gonzi.

  ONOR. MICHAEL GONZI:  Ma nafx, imma jekk se niffokaw fuq il-liġi u fuq is-suġġett tal-liġi naqbel miegħek li nġibu tal-forum biss, imma jekk se nwessgħuha u allura se nitkellmu fuq strateġija fuq id-droga, allura jien nissuġġerixxi li l-ewwel laqgħa jkunu s-Sedqa u l-Caritas biss. Għaliex? Għax ma jistax ikun li ma’ dawn in-nies niddiskutu għal kwarta meta hemm suġġett daqshekk vast.

  ONOR. TONIO BORG:  Mhux kwestjoni biss ta’ kwarta. Qed ngħidu li dawn jagħmlu presentation ta’ kwarta u mbagħad id-diskussjoni nibdewha wara.  

  ONOR. MICHAEL GONZI: Imma fil-laqgħa l-konċentrazzjoni trid tkun fuq dawn it-tnejn biss għaliex ċerti domandi bħal ngħidu aħna x’inhi s-sitwazzjoni ta’ Malta, x’inhuma t-targets tagħhom, x’inhuma l​-areas f’Malta fejn huma iktar involuti, x’comparison għandhom ma’ barra minn Malta, xi studju hemm barra minn Malta in comparison ma’ dawn trid tistaqsihom u trid tagħmel sessjoni sħiħa ma’ dawn it-tnejn min-nies biss.  Jiġifieri ma jistax ikun li ndaħħlu ħafna nies.

  ONOR. TONIO BORG:  Pero’ nerġa’ nirrepeti, mingħajr ma nkunu restrittivi żżejjed naħseb li din id-darba, fuq il-liġi qed nitkellmu biss għax biex temenda l-liġi trid ikollok ċerti fatti. (Interruzzjonijiet) Naqbel għaliex jekk għadni ma nafx kemm qed jieħdu d-droga sinjal li l-liġi tadotta ruħha għal dan il-fenomenu soċjali ġdid.  

  ONOR. MICHAEL GONZI: Imma mbagħad trid tistaqsi: Għaliex hawn din il-problema soċjali? Allura trid iġġib in-nies l-oħrajn.

  ONOR. TONIO BORG:  Iva, imma t-talba li saret, u jien ukoll qbilt magħha, hi biex naraw jekk wasalx iż-żmien li fil-liġi tad-droga nagħmlu iktar distinzjoni bejn min juża u min jittraffika. Id-definizzjoni ta’ traffikar kif inhi llum hija wiesgħa żżejjed li jekk jistgħu jinqabdu nies u jmorru l-ħabs meta ma ħaqqhomx? Issa naturalment biex niddiskutu din il-problema rridu niddiskutu aspetti oħrajn tal-problema, ovvja.  Inkella jiltaqgħu l-avukati biss.

  ONOR. MICHAEL GONZI:  Eżattament.  

  ONOR. TONIO BORG:  Pero’ hawnhekk, per eżempju, hawn proposta tal-Caritas li meta jkun hemm overdose qed tinqala’ l-problema li min ikun preżenti waqt l-overdose ma jagħmel xejn għaliex jekk jikxef lilu nnifsu se jeħel hu wkoll, u qed jitolbu eżenzjoni għal dawk in-nies.  Hemm il-punt li semmiet l-Onor. Coleiro, li min jagħmel programm b’suċċess ta’ riabilitazzjoni m’għandux imur il-ħabs.   Hemm proposta tal-Caritas tispeċifika li toħloq diffikultajiet legali imma naraw kif insolvuhom li jekk jien nagħmel programm jien m’għandix immur il-ħabs.  Ma nistaqsux infushom x’eta’, x’tip ta’ nies huma, kemm kellhom ammont ta’ droga li traffika, eċċ. 

  ONOR. MARIE LOUISE COLEIRO:  Fis-sistema ta’ l-Amerika għandek l-għażla qabel tibda. Jew tmur fi programm u allura  l-end result tiegħek se jkun tali jew inkella se tmur għal proċeduri legali u għandek iċ-ċans li teħel il-ħabs.

  ONOR. TONIO BORG:   Irridu naraw ukoll - nimmaġina li se ndumu ħafna niddiskutuha - il-fatt li tagħmel programm biss jaħslekx minn kull piena l-karċerarja. Tajjeb niddiskutuha.  Imma fuq il-liġi rridu nitkellmu mingħajr ma nkunu mbagħad bħaż-żwiemel, il-liġi u xejn iktar.  Pero` mhxu se niddiskutu l-istrateġija kompleta tal-problema tad-droga, il-prevenzjoni, eċċ. eċċ. għax inkella     nkunu qed nilludu lilna nfusna.

  THE CHAIRMAN:  L-Onor. Gonzi.

  ONOR. MICHAEL GONZI: Il-biċċa xogħol hi li jekk f’dan il-kumitat nikkonkludu xi ħaġa, jiġifieri ġbidt il-konklużjoni li l-liġi trid tinbidel ......  (Interruzzjonijiet) Jekk jien se nbiddel parti mil-liġi allura mhux aħjar niddiskuti l-problema x’inhi u nagħmel strateġija fuq id​-drug situation hawn Malta u jekk hemm bżonn inbiddel partijiet oħra tal-liġi ndaħħalha wkoll fis-social affairs.  Għaliex? Għax jekk jien se niddiskuti l-liġi biss, allura s-social affairs committee m’għandux għalfejn jidħol fil-liġi biss.  Għaliex għandu jibqa’ fil-liġi dan?  (Interruzzjonijiet)  Jekk jien se ndaħħal affarijiet soċjali, iva.

  ONOR. TONIO BORG: Per eżempju, jekk jiġi xi ħadd u jgħidilna li dan il-famuż sharing huwa ħafna iktar komuni milli qed taħsbu aħna,  jien nasal għall-konklużjoni li qed imorru nies il-ħabs li qed jagħmlu iktar ħsara milli ......    (Interruzzjonijiet)  Altru jkunu għaxra dawn u altru jkunu mija.  Allura xi ħadd irid jgħidli l-problema fl-arena x’inhi eżatt. Mhux kollox hekk fid-dinja.   Inkella nistgħu nibqgħu ngħixu f’din l-illużjoni li min jagħmel sharing bilfors imur il-ħabs u min jinqabad jinqabad u min ma jinqabadx ma jinqabadx.  Imma għandhom jirriflettu l-liġi tar-realtajiet soċjali.  Issa billi tibagħthom il-ħabs lil dawn se nkunu solvejna il-problema. Allura jien irrid inkun naf l-entita’ tal-problema x’inhi, x’tip ta’ droga jużaw, f’liema direzzjoni imma mhux biex tagħmel strateġija ġenerali, imma biex nara jekk il-liġi kif inhi llum f’ċerti ċirkostanzi partikolari mhux qed tkun umana u qed tkun inġusta, għaliex il-liġi tista’ tkun ukoll inġusta.  Issa aħna kemm jista’ jkun nipprovaw inqarrbu l-liġi għall-ġustizzja. Mhux dejjem jirnexxielna imma kemm jista’ jkun inqarrbuha.

  THE CHAIRMAN:  Fuq livell ta’ prattiċita` forsi jeħtieġ niffokaw ftit.

  ONOR. MARIE LOUISE COLEIRO:  Jien qed naqbel ma’ l-Onor. Gonzi fuq din.  Il-liġi hija t-tip of the iceberg  of a national policy suppost. Jiġifieri ma nistgħux nitkellmu fuq il-kwestjoni ta’ peer pressure jekk, per eżempju, ma narawx kif nistgħu nikkumbattu din il-peer pressure minn ġo l-iskejjel bi programm ta’ prevenzjoni. Qed  nagħti eżempju hekk jien.  (Interruzzjonijiet)  Imma l-liġi hija tip of the iceberg of a whole situation ......

  ONOR. TONIO BORG: Jekk tridu naqbdu din it-triq naqbduha ...   (Interruzzjonijiet)

  ONOR. MARIE LOUISE COLEIRO: Le, anke jekk inti ma  tridx din it-triq se tinqabad.  Hawnhekk se nġibu l-Caritas, lis-Sedqa u se nġibu ma nafx lil min iktar. Dawn in-nies mhux se jitkellmu fuq l-aspett tax-sharing biss, imma se  jitkellmu wkoll fuq xogħolhom u l-esperjenzi tagħhom u definittivament se nisimgħu fuq prevenzjoni, se nisimgħu fuq programmi, se nisimgħu fuq ir-riżultat ta’ dawn il-programmi, eċċ. eċċ.  Fil-fehma tiegħi din l-esperjenza li se nisimgħu hawn tagħmilna aktar sensittivi u jekk se niffokaw biss fuq parti żgħira ta’ dan se nkunu qed nitilfu a very good opportunity... (Interruzzjonijiet) Ħalli ngħidu ejja nistradaw ruħna jew inkella nagħmlu aġenda qisna għandna proċess .....  (Interruzzjonijiet)  

  THE CHAIRMAN: Aħna għandna domanda quddiemna u anke t-talba li saret mill-Onor. Gulia fuq kwestjoni partikolari tal-liġi. Ovvjament inti u l-Onor. Gonzi qed tgħidu sew. Aħna se jkollna baħar ta’ informazzjoni quddiemna u se jinqalgħu baħar ta’ opinjonijiet differenti li jistgħu jerġgħu joħolqu problemi.  Pero’ biex aħna naslu b’xi ħaġa għal mod konkret, għallinqas nistgħu nsolvu l-problema tal-liġi u minnha nkomplu nieħdu l-ispunt li għandna bżonn?

Ejja ma nieqfux hemm, imma nistgħu f'xi ħin nwieġbu din id-domanda.

  ONOR. MARIE LOUISE COLEIRO: Il-verita` qed tarawha bil-maqlub.

  ONOR. MICHAEL GONZI: Sur President, aħna x'għaġġla għandna li naslu f'konklużjoni fuq din il-parti tal-liġi? (Interruzzjonijiet) Jiġifieri hemm ħafna nies oħrajn li qed jidħlu fid-droga bħalissa u permezz ta' dan is-social affairs committee nistgħu nagħmlu xi ħaġa fuq dan.  Jien nissuġerixxi li jekk aħna se niddiskutu din il-liġi nagħmlu żewġ sezzjoni fuq din il-liġi biss, imma ma naslu għall-ebda deċiżjoni u nagħmlu sezzjonijiet oħra biex niddiskutu d-draft strategy li rridu naslu għaliha, imbagħad naslu għall-konklużjonijiet għax jien jidhirli li din il-biċċa xogħol trid tkun hand in hand u jekk jien se nbiddel xi parti mil-liġi rrid nara l-liġi kollha x'qed tgħid.  Issa jien m'għandix moħħ legali, jien tabib, niltaqa' magħhom bħalma jiltaqgħu magħhom l-Onor. Michael Farrugia u l-Onor. Michael Asciak u l-Onor. Karl Chircop l-ħin kollu u nafu x'inhi l-problem fil-qiegħ.  Jiġifieri lili ma tantx tinteressani l-liġi. Li jinteressani hija l-persuna u jekk nista' ntaffi din il-problema tad-droga ntaffiha. Konvint li kulħadd lest jagħmilha, imma rrid naħtaf din l-opportunita'.

  THE CHAIRMAN:  Għandna naslu għall-konklużjoni fuq domanda li tpoġġiet quddiemna?

  ONOR. TONIO BORG: Hawnhekk hawn talba li kif qal l-Onor. Gulia b'reazzjoni għal dak li kont għedt pubblikament fuq il-liġi. Il-parlament, il-liġi l-iktar li jista' jbiddel. Affarijiet oħrajn jista' jirrkmandahom, u dawk għandhom isiru wkoll. Imma l-agħar ħaġa li nistgħu nagħmlu huwa li naqbdu 20 tarf u nassigurakom li ma jsir xejn imbagħad, għax tant ikollna affarijiet x'nagħmlu li ma nkunux nistgħu niffokaw fuq ċerti affarijiet.  Hawn jidher - jidher, għax jista' jkun naslu għall-konklużjoni li jibqa' kollox kif inhu - li l-liġi kif inhi li saret in bona fide u ssapportjata minn gvernijiet differenti llum qed toħloq ċerti inġustizzji f'ċerti ċirkostanzi.  Issa għalqet 10 snin din il-liġi u hemm bżonn tiġi riveduta. Insolvu dik - dan ma jfissirx li ma tkomplix id-dikussjoni - imbagħad naqbdu aspett ieħor, il-prevention jew l-edukazzjoni fl-iskejjel.  Qed isir biżżejjed jew bħas-soltu f'dan il-pajjiż bis-sulluzzu. L-ewwel nagħmlu kampanja intensiva imbagħad f'daqqa waħda ma jsir xejn aktar.  Ma nafx,  lanqas jien kompetenti għax lanqas naf x'inhuma l-punti.  Imma nibża' li jekk naqbdu kollox f'salt ma nagħmlu xejn. Ejja naqbdu din tal-liġi. Mhux għax it-talba hija hekk jew għax għax xi ħadd kitbilna fuq ħaġa bilfors rridu nitkellmu fuq dik il-ħaġa biss. Pero' ejja niffokaw ftit għax inkella nibża' li d-diskussjoni tant hija vasta, għax nistgħu ma nispiċċaw qatt, li ma naslux għal ċerti konklużjonijiet.  Jien naħseb li bħalissa hija urġenti, mhux biss għax qal l-Onor. Gulia, il-kwestjoni tal-liġi. Issa dik l-ewwel tappa.  Ma jfissirx li mhux se jkun hemm tapep oħra fi stadji oħrajn.

  THE CHAIRMAN:  L-Onor. Galea.

  ONOR. FRANCO   GALEA:  Jien bdejt billi għedt li f'dan l-istadju qegħdin niddiskutu jekk hux trafficing  jew sharing.  Jien għedt dik il-persuna li se tinqabad tkun diġa' kissret ir-regola fundamentali li ma kellhiex tuża d-droga. Jiġifieri ma rridux niżvijjaw ħafna 'l bogħod mill-fatt li dan il-bniedem diġa' mar kontra l-liġi.    Jiġifieri rridu niffokaw fuqha biex niċarawha din..

  THE CHAIRMAN:  L-Onor. Farrugia.

  ONOR. MICHAEL FARRUGIA: Sur President, fuq il-liġi rridu niffokaw bilfors, imma min-naħa l-oħra qabel wieħed jasal biex jagħmel ċerti deċiżjonijiet anke fuq interpretazzjoni - jekk naraw ir-rapport stess ħadd kważi qatt ma wasal għall-konklużjoni u dawn huma l-esperti -  bilfors irid ikollna l-background biex wieħed ikun jista' jiddeċiedi fuq sharing eċċ.  Jien se nerġa' nirrepeti l-argument li semmejt li rridu noqogħdu attenti li ma nispiċċawx bi tfal ta' 18-il sena jew inqas li  jintużaw bħala messaġġiera.  Dan huwa l-argument kollu.  Imma ma teskludix il-problema li hija xi ħaġa ħolistika.   Mhix xi ħaġa biss li jekk se nagħmlu din il-liġi se nkunu solvejna l-problema tad-droga.   

  THE CHAIRMAN: Hawn iżjed rimarki? (Onor. Membri: Le) Mela għal-lum nistgħu nieqfu hawn. Nirringrazzjakom.  

Fit-8.35 p.m. id-diskussjoni kienet interrotta u ġiet aġġornata għal data li għandha tiġi komunikata aktar tard.

